
CADASIA YACNOCQUIDON
ISTE

Pabadon tauamboen chiaid _ o
1 Pabado nebi. Esus chuibenequidquio

nebi. Matsesén: —Adquid icta —¢caidtabi nedi?
Padenquio.  Esuquidistun: —Ebi chuibeneta
—caidquio nebi. Aid uincuemenédaid Nuquin
Papantsen: —Con mado Esus chuibeneta —
caidquio nebi. 2 Nidaid utsi Cadasia caidén
tabadquidon Esus tantiaquidon mimbi iste dada
uaic nebi. Mibi tantiac unésquio iquec. Adembidi
tantiec némbo icquido Esus tantiaquidtedi: —
Unésquio iquec —quiosh. 3 Mibi tantiaquin
Nuquin Papa chianembi naden. —Min
Mado Esuquidistubédtan bédamboen isquin
Cadasia yacnocquido bédambo icmeta, Papa
—quequin Nuquin Papa chianembi. 4 Matses
bédambo icmequid Esus nec. —Ebi tantiesabo

tabadacbhimboec icsamboec tabadboedémbi ébi
tantiasho bédamboec tabadquid icmendambi —

quiash Nuquin Papan chiacpadec abi tantiaquido
cuidmenquio icnuec abided cuidadec Esus
unéspac caondash. > Aidén Papa tantiaquin: —
Nuquin Papa bédamboshé iquec —canuna énenquio
icquin.

Esusuidi tantienquio yanaid

6 —Esus tantienquio yanosh —quequin
mimbi naid chuisho tantiash shubitiadquio
iccobi. ¢Ebi chonobida badedquio Esus

tantienquio yano? Nuquin Papan tantiamiac

abided cuidadec unésaid Esus tantiec mibi
tabadondac. Aden Nuquin Papa aton Mado

Esusbédta tantiaboedémbi ¢nébida Nuquin
Papa tantienquio yano? Utsibon icsamboen
chiaquien mimbi Esus tantienquio yanac.
7 ¢Aidon chiaidta bédambo icpec? Aidon chiaid
ma Nuquin Papan chiaidpenquio neyoc.
Esusquio chienquio icquin muaquin chuisho
tantiashun: —Abimboen cachitec —queshun
mimbi Esus tantienquio yampac. 8 —Aton Mado
Esusuidtséqui tantiasho Nuquin Papan nuqui
bédamboen isec —quequin abimbo chiondambi.
—Nuquin Papan chiaid abimbo chienquio
icsho Nuquin Papan cuidpashuni —quequin
aden abimbo chiondambi. Nuquin Papan abi
yacnoshon wuaid mayan bédantsen muaquin

chuisho tantiashun aidtsen: —Nuquin Papan
cuidpashun —catsiambi. Utsibontsen muaquin
chuisho tantiash aidotsen: —Cuidpashun —

quiobi. 9 Tantia. Adembidi mibi chuinu. Embi

chuibanac mimbi Esus tantiabenondac. Mimbi
tantiondaid Esusquio chienquio icsho: —Nuquin

Papan cuidpashun —caimbi mibi muauaquin
chuiquido. 10—;Matsesén: “Mibi bédambo iquec,”
mabi canu —quequindambi aden chuibampadi?
Padenquio. Nuquin Papan chiacpadomboen
mambi natiadquio yoc. —Bédambo iquec —
Nuquin Papa camenuen mambi chuibampaboc.
Matsesén  chiacpadomboenuidi natiapimbo
iquebi. Adenuidi naic Esuquidistun yuambo
ictiapimbo ictsiabi.

Esusén chiaidquio chiec nebi, quiaid

11 Tantia, con utsibo. Mibitedi chuinu. —
Esus tantiasho Nuquin Papan matses bédamboen
isbentsiash —quequin émbi chuiboed amben chi-
aidpenquio nec. 12 Matsesén chiabi Esuquidistun
tantiamiac ambi chiaidquio chuibanombi.

13 Tantia. Aden Esusén ébi tantiamiondaid

mibi chuinu. Con matses isadaidbon
chiacpadomboenuidi natiadquio icquin Nuquin

Papa tantiesabo danquin Esus tantiaquido
comapenen chieshénquin cuesun secatiadquio
icpadenebi. Embi adodened émbi chuisho mimbi
tantiondac. 14 Nuquin Papa tantiatiadquio icquin
con matsesén chiaid abitedimbo natiadquio
ictenebi. Ebédta tishaidon caniabon bédiactséc
natiadquio icnubi con tsusedpabon chiaiduidi
natiadquio ictenebi. Adquid icquin Esus
tantiaquido comapenen chieshéndenembi.
15 Adshobini Nuquin Papan aton Mado Esus
tantiamiondash. Ebi tishabi icnubi ébi caic: —
Con Mado Esus tantiameshun bédamboen isquin
16 Pabado: “Matses utsibo isadaidpembo con
Mado Esus chuibeneta,” caindambi —quequin
ambi chiacpadomboen Esus tantiamiondashi.
Adoac: —Esusén chiaid ébi chui —quequin
matses chiambo iccondambi. 17 Shubu dadpen
icquid Edusaden caid yacnocquido Esusbéd

icnédaido ambia Esus chuibanédaido chuitanambo
iccondambi. Utsibo chienquio yec nidaid utsi

Adabia caid yacno matses nibédacno badedquio
nidtanondabi. Adashic yuec-yuecpambo ictanec
auéshquio choec shubu dadpen icquid Damasco
caid yacnobidi choaondabi.

18 Adashic ambo nidash seta abentséc chotsec-
nuc matametanec Edusaden yacno Petedo isec

nidtanondabi. Adec nidash 15tedec ushec aidbéd
tabadondabi. 19 Ambobi Nuquin Icbo Esusén

utsi Acobo caid isondambi. Esusbéd icnédaid utsi
isambo iccondambi. Aid daédtséqui isondambi.

Utsibo padambo. 20 Abimbo chuiquin néid dada
uaic nebi. Embi aden chuibansho tantiash: —Ai,
abimbo caic —quec Nuquin Papa.

21 Aden Edusaden yacno istanec choashic
yuec-yuecpambo ictanec nidaid wutsi Sidia
caid yacno nidondabi. Auéshquio nidshun
nidaid utsi Sidisia caid yacno istanondambi.
22 Nidaid utsi Udeya caid yacno Esusbéd icnédaido
yacno yuec tabadambo iccondabi. Adsho
anocquidon Esus tantiaquidon isabi iccondashi.
23 Embi naid chuishouidi tantiapac caondash.
—Nuquipadquid Esus tantiaquido cuesun
secatiadquio icnédaidémbi Esus tantiabenshun
Esusquio chuibeniosh —quequin émbi naid
chuishouidi tantiapac caondash. 24 Aden émbi
naid chuisho tantiash: —Nuquin Papan nac
Pabado bédambo iquec. @ Adomboen Pabado
tantiamec Nuquin Papa bédamboshé iquec —
quepac caondash Udeya yacnocquido.

2

Edusaden yacno nidoaid

1 Yuecash seta 14ted matamiash Edusaden
yacnobidi nidoapondabi. Ebédi Bednabe
caid nidpondash. Titotsen buanondambi.
2 Adec Nuquin Papan tantiamiacpadec ambo
nidshun Esus tantiaquido chuiquid dapabo

caidouidtséqui cho-chomeshun émbi naboed
chuibanondambi. =~ —FEmbi chiabi yac aidon:
“Muequi neque. Pabadon chuisho tantienda,”
canushe —queshun naden chiondambi. —
Nuquin matsespenquio isadaidpembo matses
utsibo Esusquio chuibeniombi. “Esusuidi
tantiasho Nuquin Papan nuqui bédamboen
istsiash,” quequin chuibeniombi. ¢Adembidida
mimbi tantiape? —capondambi Esus tantiaquido
chuiquid dapabo chuiquin. Embi adoac: —
Ai, adembidi tantiembi —quepondash aido.
3 Ebéd icquid Tito caid isadaidpembo icshobi:
—Shui débid déteshune —cainquio iccondash
chuiquid dapabon abi utsibon: —Adotiad —

canubi. # Adec: —Shui débidien déteshunetiad
—quequido Esus tantiaquid damianquiec Esus

tantiaquidombo tabadacno puduedpondash.
—Esus tantiaquidon: “Esusuidtséqui tantiasho
Nuquin Papan nuqui bédamboen isec,” quequin
con tsusedpan chiaid niacsho tantianu —
quiash ébi yacno puduedpondash. Adec
puduedshun tantiashic: —Mimbi icsamboen
chiec. Nuquin tsusedpa Moisesén chiampidtedi
nasho Nuquin Papan bédamboen istsiash —
quepondash. 5 Adec aido: —Nuquin tsusedpan
chiampicpadomboenuidien nametiad —quesho:
—Padi. Mimbi icsamboen chiec —quequin aidén
chiacpadomboen nainquio iccondambi. —Ma
matses utsibon: “Esusénuidtséqui Nuquin Papa ébi
bédamboen ismec,” quequin ma Esusquio tantianu
—queshun nainquio iccondambi.

6 Aden Esus tantiaquido chuiquid dapa caidon

Esus tantiaquidén natequid utsi chienquio
iccondashi. —Esus tantiabenacsho isun nuquin
tsusedpan chiacpadomboentsen nameta —

quequin chienquio iccondashi. ¢Esusbéd
icnédaidén: —Moisesén chiaidtsen nameta
—cactambi nametsemponda? Padenquio
ictsenondambi. ¢Atotsi Nuquin Papan aido
capec? —Esusbéd iccondaidquio neque.
Bédamboen isnu —j¢capenda iquec? Padenquio.
7 Naden Petedo chedon chiondashi. —Nuquin

Papan chiacpadomboen mimbi matses utsibo
isadaidpembo Esusén naid chuibeniac. Nuquin
Papan chiacpadomboembidi Petedon nuquin

matses isadaidbo Esusén naid chuibeniosh.
Petedon nacpadomboen mimbi bédamboen nac

—capondashi. 8 —Nuquin Papan namiaid
icquin Petedon nuquin matses isadaidbo
dadpen Esus tantiamiosh. Adembidi Nuquin
Papan namiaid icquin mimbitsen matses
utsibo dadpen Esus tantiamiac 9 —queshun
bédamboen ispondashi. @ —Adembidi nanuna.
Mimbi isadaidpembo Esusén naid chuibenenubi

adembidi isadaidbombo chuibenendambi —
quepondash. Adshumbic: —Esus tantiaquidquio

mibi nec —queshun chuiquid dapabon
Bednabebédta médimbampondashi. Néidic Petedo.
Néidic Acobo. Néidic Uan. Aidtedishun chuiquid
dapabo icquin adondashi. 10 Nadentsen
chuipondashi. —Aton na nibédquido bédamboen
isnuna —capondashi. Adsho tantiash: —Aj,
adonona —quepondabi. Adanec nidpondabi.

Antioquiya yacnoshon Petedo chushcaid

11 Adash yuectaniash ébi iccondacno shubu
dadpen icquid Antioquiya caid yacno Petedo
chopondash. Auéshquio icsashobimbi béisquioquin
chushcapondac. 12 Abédtan Esus tantiaquido
matses utsibon codocaid pec bédamboec
tabadboediaton pete isuidanec aidobéd cuéshédec
Petedo icsapondash. Ambo choash Esus
tantiaquido con matsesémpenquio codocaid pec

bédamboec  tabadondash.  Adnubien Acobon:
—Ambo istan —cac con matses Moisesén
chiampid tantiaquido cho-chopondash. Aido

cho-chosho isash: —Moisesén chiampid niacquin
matses utsin codocaid pesho chushcanushe —
quec dacuédquin isadaidpembon pete meniaid

isuidampondash Petedon. Adec abédtan
Esus tantiaquido matses utsibobéd cuéshédec
icsapondash. 13 Adsho isash anocquido

isadaidbotsen abédtan Esus tantiaquido matses
utsibobéd tabadenquio yec cuéshédpondash.
Adsho isash ébéd icquid Bednabetsen adecbidi
cuéshédec icsapondash. 14 Adec icsaquin
Esusén chiacpadomboen nainquio icshobimbi
Petedo chushcapondac Esus tantiaquidtedishun
tantianuc. —¢Ada mimbi bédamboen naoque?
Tantia. Chuinu. Isadaidbo tsusedpan chiaid
matses utsibo mimbi namec. Isadaidbo icquimbi
matses utsibon codocaid pec aidbédi mibi
bédamboec tabadoc. Aidon piaid pec bédamboec

tabadboedi nébi aidbéd mibi cuéshédoc. Adsho
isash mimbi nianaido: “Petedon  matses
isadaidbo  tabadacbimboec tabadshouidien
Nuquin Papan nuqui bédamboen ischitotsiash,”

quepec icsamboen chiec. Aden mimbi icsamboen

tantiameque. Tantia. ¢Atotsiequin mimbi naoque?
—capondambi Petedo chushcain.

Nugquin Papan bédamboen iste chiaid

15 Naden con matses Petedo chiondambi.
—“Moisesén  chiampicpadomboen  naisabo

matses utsibo icsambo iquec,” quequin nuquin
matses isadaidbon tantiec. Nuquien isadaidbon

chidon tishacsho tsusmn shui débid déteshun
secanédaido nec. 16 Adquid icquin: “Moisesén

chiaiduidi naquin Nuquin Papa bédamboen
ismembi,” quedenedi nébi nuqui utsien chiec.
“ ‘Abided cuidadaid Esusénuidtséqui Nuquin Papa
ébi bédamboen ismec,” quequin Esus tantiasho
Nuquin Papan nuqui bédamboen isec,” quequin
nuqui tantiec. Adshun matses utsibobédtambi
nuqui Esus tantiaquiec. “Moisesén chiaid
niaquesa nibédsho isun Nuquin Papan matses
abitedi bédamboen istiapimbo iquec,” quequin
tantiashun nuqui bédamboen ismequid Esus nuqui
tantiabenondac —quequin Petedo chiondambi.

17 Adashic Petedobidi chui-oaic: —“Esusuidi
tantiasho Nuquin Papan nuqui bédamboen

istsiash,” queshun Esus tantiabenondacsho
nuquin matsesén icsambo capondashi. “Nuquin
tsusedpan chiacpadomboen nainquio yec
mibi icsambo iquec matses utsibobimboec,”
capondashi nuquin matsesén. ¢Ada Esuquidistun
matsesicsamboicmepec? ; Ambichiacpadomboen
naicta nuqui icsape? Padenquio. 18 “Nuquin
tsusedpan chiampicpadomboen nashoen Nuquin
Papan nuqui bédamboen isec,” quequin nuquin
matsesén chiaid nec. Esus tantiaquin aden
chuitiapimbo yanondabi. Adec Esus tantiaquid

icboedi: “Padpiden con tsusedpabon chiaiduidi
naquin Nuquin Papa bédamboen ismembi,”
queshun abi bédamboen ismequidquio Esus
tantienquio yequini icsambo icchitotsiac.
19 Con tsusedpa Moisesén chiactedi natiadquio
ictenebi. Adquid bédamboen iste danquin
abitedi natiadquio icquimbi abitedi nainquio
iccondambi. Adshun: “Moisesén chiactedi
ambembi matsesén natiapimbo iquec,” queshun

émbimbo naid énondambi. Nébini Esus tantiec
Nuquin Papan chiacpadec tabadec. 20 “Ambi con

tsusedpa Moises chuimiactedi nashouidi Nuquin
Papan nuqui bédamboen istsiash,” quedenedi
Esus tantiec adenquio yanondabi. Nébi émbi
tantiaidquio nainquio yec Esuquidistubédi
cuéshédenquio yec bédamboec tabadebi.  “Ebi
tantiec ébi cuidmenquio icnuec abided cuidadec
unésac caondash,” quequin tantiashoeni
Esusémbi bédamboec tabadquid icmec. 21 “Abided

cuidadaid con Mado Esusuidi tantiasho matses
bédamboen isendambi,” quequin Nuquin Papan

chuipanédash. Aden Nuquin Papan chiaid
niactiapimbo iquebi. Moisesén dada uapampid
ambi chiaid niaquesa icsho Nuquin Papan
bédamboen istsenac. = Ambi chiaid niaquesa
nibédec. Adquid Nuquin Papan chiaid niaquesa
icnuc:  “Matses cuidmenquio icnuec ébided
cuidadec unésnu,” queboedi Esus padenquio
ictsempanédash —capondambi Petedo chuiquin.

3

Nuquin Papan aton Mayan tabadmiaid

1Tantia. —Cadasia yacnocquido piushbimboec-
quin tantienquio yanosh —quequin chuisho tanti-
ashun mibitedi chuinu. ¢Tsuntsin: —Tantienda —
cac Esus tantienquio yano? —“Cuesten dectanac
abided cuidadaid Esusénuidtséqui Nuquin Papa
nuqui bédamboen ismec,” quequin Esus tanti-
asho Nuquin Papan nuqui cuidenquio iquec —
quequin mibi chuibanondambi. ¢Esus tantiati-
apimboda ique? 2 Mimbi tantiaid ébi chui. Tan-
tianu. ¢Atotsi quiash Nuquin Papan Mayan mibédi
tabadanondash? ¢Nuquin Papan ambi chiaid Moi-
ses dada uamepampid mimbi nabanuda mibéd
tabadanondash? Padenquio. Embi chiondaid
Esusquio mimbi tantiabensho isashien mibéd
tabadanondash. 3 ;Pabiate shécué choquidida
mibi nendac? Tantia. ¢Atotsieshun tantienquio
ique? Mibédi tabadquin Nuquin Papan Mayanén
mibi bédamboec tabadquid icmec. ¢Nébi Esus
tantienquio yanecta mibi bédamboec tabadpat-
sia? Mibembi bédamboec tabadtiapimboen mibi
iquec. 4 ¢Aden Nuquin Papan aton Mayan mibédi
tabadmiaid icquimbida Esus tantienquio yano?
> Nuquin Papan aton Mayan mibédi tabadmequin
comapenen tantiaquin nacnenquin mibi ismion-
dash. ¢Atotsieshun Nuquin Papan aton Mayan
mibédi tabadmec? ¢Con tsusedpa Moisesén chi-
ampid nashoda Nuquin Papan aton Mayan mibédi
tabadmec? Padenquio. Embi chiondaidquio
Esusquio tantiasho Nuquin Papan aton Mayan
mibédi tabadmec.

Nuquin Papa tantiaquidquio Abadauan chiaid

6 ¢ Tsutsi Nuquin Papa tantiaquidquio icpampic?
Abadauan nepampic. Nuquin Papan chiac
Abadauan: —Abimbo mimbi caic —quesho: —
Adquid bédamboen isembi —queshun Nuquin
Papan bédamboen isbempampic. 7 Adec
Abadauan: —Nuquin Papan abimbo caic —
quequin tantiapampicpadomboen nébi matsesén
Esus tantiasho Nuquin Papan bédamboen isendac
ambi Abadauan ispampicpadomboen. 8 —Esus
tantiaquido iquendac —quequin naden Nuquin
Papan Abadauan chuipampic éndenquimbo.
“Abadauan, mibi unésan yuecquimbo ictaneshun
min  tsyuecquid abentséc tantiaquidtedi
bédambo icmendambi. Nidaid utsi-utsiec yacno
tabadquidon min tsyuecquid abentséc tantiasho
bédambo icmendambi,” quequin Nuquin Papan
chiaid con tsusedpan dada uapampic. 9 Abi
tantiaquidquio icsho ambi Abadauan bédamboen
isampicpadomboen nébi aton Mado Esus
tantiasho Nuquin Papan nuquitsen bédamboen
isec.

10 Utsiboen Nuquin Papan cuidtequido nendac.
—Moisesén chiampicpadomboenuidi nasho
Nuquin Papan bédamboen istsiashi —quequidémbi
abitedimbo nainquio icsho Nuquin Papan
cuidendac. Aden énden Nuquin Papan chiaid
dada uapampic. “Ambi chiactedi nainquio icsho
Nuquin Papan cuidendac,” quepampic. 11 —
Ambembi Moisesén chiampicpadomboenuidi
nasho matses bédamboen isendambi —¢quecta
icpanédash Nuquin Papa? Padenquio. Ambi
chiaid niacquidouidquio icsho bédamboen
istiapimbo icquin Nuquin Papan naden chuiquin

dada uamepampic. “ ‘Nuquin Papa ambi
chiacpadomboen naquidquio nec,” quequin abi
tantiec tabadquidien Nuquin Papan bédamboen
isec,” quequin dada uamepampic. 12 ;Embembi
Moisesén chiactedimbo nanuequidta Nuquin
Papambo tantiec tabadpec? Padenquio.
“Moisesén chiactedi naquid Nuquin Papabéd
tabadendac,” quequin chiampicpaden ambembi
matsesén natiapimbo iquec. Natiapimbo icsho
Nuquin Papan bédamboen istiapimbo iquec.

13 Aden Nuquin Papan matses abitedimbo
bédamboen istiapimbo icnuc Esuquidistu: —
Ebided cuidshun ébi tantiaquido ma con Pan
cuidenquio icnu —quiash abided cuidadec
unéspac caondash cuesten dectanac. Aidquio
chuiquin Nuquin Papan con tsusedpa dada
uamepampic. “Cuesten dectanaid Nuquin Papan
cuidaidquio nec,” quequin Nuquin Papan chiaid
dada uapampic. 14 Adec matses utsi-utsien
abi tantiaquido cuidmenquio icnuec abided
cuidadec Esus unéspac caondash. Endenquimbo
con tsusedpa Abadauan chiec: —Yuecshun
bédambo icmendambi —quequin Nuquin Papan
chuipampicpadomboen abi tantiaquido bédambo
icmequin aidobédi aton Mayan tabadmenuec
Esus unéspac caondash.

Abadauamba chuishun Moisestsen Nuquin Pa-

pan chiaid

15 Tantia, con utsibo. Mibitedi chuinu. Min
matsesén nadoquid. @ —Naden naindambi —
quequin dada uashun: —“Abimbo chiaidquio

nec,” ma isquidon canu —queshun abi

cuémédquidtsen dada uaquid. Aid dada uaid
dada uaquidbédtambi utsintsen utsi uatiapimbo

icquid: —Chuiquidén cuidnushe —queshun.
Adembidi ambi chiaid utsi uatiapimbo icquid
icquin 16 Nuquin Papan: —Nadomboen

naindambi —quequin Abadauan chuipampic.
—Mibi nibédanan yuecquimbo ictaneshun
min tsyuecquid abentsécshun matses bédambo
icmendac —quepampic. —Min tsyuecquid
abentséc tantiaquidtedi bédamboen isendambi
—quequin tantiec adpampic. Esus caiqui: —
Min tsyuecquid abentséc —quec adpampic. —
Min matses tsyuecquido dadpen —quenquio
icpampic. 17 ;Ada tantie?  Endenquimboshé
Nuquin Papan Abadauan chuiquin: —Min
tsyuecquidén matses bédambo icmendac —
capampic. Adshumbic yuecquio ictaneshun seta
dadpenquio 430ted matameshun Moises utsitsen
chuiquin Nuquin Papan dada uamepampic.
Ambi Abadauan chiampid niaquenquio icquin
Nuquin Papan ambi chiaid utsi Moises dada
uamepampic. Muenquio icquin Abadauan
chuipampic. 18 ;—FEmbi chiaid émbi Moises dada
uamiacpadomboen nashouidi mibi bédamboen
isembi —queshunda Nuquin Papan Abadauan
bédamboen isbempampic? Padenquio. Moises
tishabi icnuc ambi chiac: —Nuquin Papan
abimbo caic—abi casho Nuquin Papan Abadauan
bédamboen isbempampic. Adashic: —Yuecshun
min tsyuecquidén matses bédambo icmendac
—quepampic. Aden ambi éndenquimboshé
chiampicpadomboen nébi matses bédambo

icmequin Esus tantiaquido Nuquin Papan
bédamboen isec.

19 ;Atotsieshun Nuquin Papan ambi chiaid
Moises dada uamepampic? —Embi chiaid isash:
“Icsamboequien nuqui tabadchitec,” quequin
ma matsesén tantianu —queshun Moises dada
uamepampic. Nuquin Papan Abadauan chiampid
Esuquidistu choabi icnuc adopampic. Nuquin
Papan abi yacnoshon uaido mayan bédabon
Moises chuiuampampic. Adoac Moisesén aton
matses Nuquin Papan chiaid chuibampampic.
20 Nuquin Papanquio Abadauan chuipampic.
Abadauan caic: —Chuitan —cainquio icquin
Nuquin Papanquio Abadauan chuipampic.

Matses abi icsaid tantiamete chiaid

21 Aden Nuquin Papan Abadauamba
chuishumbic Moisestsen chuipampic. ¢Ambi:
—Min tsyuecquid tantiaquido Dbédamboen
isendambi —quequin Abadauan chiampid
niacquinda Nuquin Papan Moises chuipampic?
Padenquio. ¢Matses bédamboen isnuenda Nuquin
Papan ambi: —Naden nata —quequin chiaid
Moises dada uamepampic? Padenquio. —
Matses bédamboen isnu —queshun ambi chiaid
Moises dada uameshun ambi chiaid niaquesa
bédamboen isun unésacsho abédi tabadmetsiash.
—Embi chiaid niaquesa nibédendac —quequin
tantiaquin ambi: —Naden nata —quequin
chiaid Moises dada uamepampic. 22 —Embi
chiaid isun: “Nuquin Papan chiaid matses
abitedishunquien niac-niacchitec. MZétaniac
abembi ménchiquidtiapimbo yacbimboec abembi



Cadasia yacnocquidon Iste 3:23 b:44 Cadasia yacnocquidon Iste 3:27

bédambo ictiapimboen icchitec,” quequin ma
matsesén tantianu —queshun Nuquin Papan
Moises dada uamepampic. Adec matses abitedi
icsamboec tabadsho bédamboen istiapimbo
icquimbi ambi Abadauan chiampicpadomboen
naquin Esuquidistu tantiaquidouidtséqui Nuquin
Papan bédamboen isec.

23Esus choabiicnuc nadquio matsesicpanédash.
Moisesén chiacpadomboenuidi natiadquidi
abembi Dbédamboec tabadtiapimbo icpanédash.
Métaniac ménchiquidtiapimbo yacbimboec aidén
chiacpadec bédamboec tabadtiapimbo icpanédash.
Nuquin Papan Esus tantiamiabi icnuc adquio
matses icpanédash. 24 Aden: —Ambi chiaid
niaquec icsamboec tabadsho Nuquin Papan
ébi bédamboen istiapimbo iquec. ¢Nuquin Papa
bédamboen ismequidta nibédpeba? —nuqui
camenuen ambi chiaid Moises dada uamepampic.
Aden nuqui icsaid tantiameshun Esustsen
tantiamiac: —Esus tantiasho Nuquin Papan
nuqui bédamboen isec icsaisabimboecnuc —
nuqui quendac. 25 Aden tantiec: —Isadaidbo
tsusedpan chiactedi nashouidi Nuquin Papan
matses bédamboen istsiash —quenquio nuqui
iquec. —Esus tantiasho Nuquin Papan nuqui
bédamboen isquin bédamboen tabadmec —quequin
nuqui tantiec.

Nuquin Papan con mado con champi caido
26 Aden Esus tantiasho Nuquin Papan: —Con
mado mibi nec. Con champi mibi nec —nuqui
capec. 27 Adec: —Esus tantiaquid nebi —quesho
acten mentoaid yec Esuspadquio ictiadquio nuqui

iquec. 28 Aden Esus tantiasho Nuquin Papan
nuqui bédamboen isec. Isadaidbo yec isadaid-
pembo yec matses yuaido yec matses yuapenquio
yec dada yec chido yec quequin Esus tantiasho
nuqui bédamboen isec. —Matses utsibo bédamboen
istiapimbo iquebi —quenquio icquin matses ut-
sibombi aton Mado Esus tantiasho Nuquin Pa-
pan bédamboen isec. 29 Adembidi abi tantiasho
ambi Abadauan bédamboen isampicpadomboen
Esus tantiasho Nuquin Papan nuqui bédamboen
isquin bédambo icmec ambi Abadauan chiampic-
padomboen. Adec Abadauanén tsyuecquidobim-
boecquido nuqui nec.

4

Yuabimboecquid isadaidbo yaid

1 Tantia, con matses. Mibitsen chuinu. Aton
na dadpen dayun uaquidén nuquin matsesén
nadoquid. —Ebi unésan con madon con na abitedi
bedendac. Bacué icquimbi con madon con na
abitedi bedtiapimbo iquec. Canishumbien con
madon con na bedendac —quequin tantiaquidén
amén aton mado aden chuiquid. Aton papa
unésan caniabi yec utsibon yuabimboec
aton mado iquec. 2 Caniabi icquin utsibon
chiacpadomboen naindac aton madon. Adashic
aton papan chiacpadec canishun aton papan
na bedash yuabimboecboedi adquidpenquio
yanendac. 3 Adquio yuabimboecquido con
matses isadaidbo icpanédash. Tsusedpabon
yuabimboecquido icquin Nuquin Papan
bédamboen iste bédamboen tantienquio icpanédash.

—Tsusedpabon chiacpadomboen Nuquin Papan:
“Naden nata,” quequin chiaiduidi nanu —quiashi
abembi Dbédamboec tabadtiapimbo icpanédash.
4 Adnubien ambi éndenquimbo tantiampicpadén
Nuquin Papan Esus chomepanédash. Isadaidbon
chidon tishaid icquin Nuquin Papan: —
Naden nata —quequin chiaid naquidquio
Esus nepanédash. > Adec Nuquin Papan chiaid
niaquesambo Esus icnubien ambi chiaid niacash
matses abitedi Nuquin Papan cuidtequido
nepanédash. Adsho isash matses cuidmenquio

icnuec abided cuidadec Esus unésac caondash.
Nébi Esus tantiasho: —Con mado mibi nec. Con
champi mibi nec —quequin Nuquin Papan nuqui

bédamboen isec.

6 Adec: —Con bacuébo nec —queshun Nuquin
Papan nuquibédi Esusén Mayan tabadmec. Adoac
bacuén amé: —FEbi, papa —cacbimboen Nuquin
Papa nuqui chianec. 7 Esus tantiabi Moisesén
dada uapampiduidi namenuequido yuabimboec-
quido icboedi nébi Esus tantiasho Nuquin Papan:
—~Con bacuébo nec —nuqui capec. Aden nuqui
bédambo icmec ambi Abadauan chiampicpadom-
boembi.

cUtsin yuameteda bumpe? quiaid
_ 8 Tantia. Nébi matses utsibo mibi chuioanu.
Enden Nuquin Papambo tantiesa icquin matses
uaquidpenquiobi utsi mimbi tantiapanédac.
Papa quequin mimbi tantianédaidén yuabo
yec métaniacbimboecquido mibi  icpanédac.
9 Nébi Nuquin Papa mimbi tantiabenondac.
¢Mimbembida adonda? Padenquio. Aidémbi mibi
tantiamepanédash. Aidén tantiamiaidombo

icquin ¢atotsiequin aid tantienquio yanoai?
¢Moisesén dada uapampiduidi namenuequido
tanshoda Nuquin Papan mibi bédamboen ispec?
Padenquio. Adquid métaniacbimboecquid nec.
¢Métaniacbimboecquid ~ icoatiadquioda  ique?
10 Aden Nuquin Papa tantienquio icquin
mimbi icsamboen chiec. —Aid badiadén

adenda. Aid inchéshén ushén adenda. Aid
setambi adenuidtséqui nanuna. Nuquin Papan

cuidnushe —quequin mimbi icsamboen chiec.
Mimbi chiacpadomboen naquid Nuquin Papan
bédamboen iste danquin mimbi icsamboen
chiec. 11 Mibi caic: —Adosh —quesho tantiash
shubitiadquio iquebi. —¢Embi chiondaidonda
Esus tantienquio yampash? —quequin tantiac
mibi unésquio iquec.

12 Con utsibobimboecquido mibi neque. Tantia.

Mibitedi chuinu. Isadaidpembo yec mibi:
—Moisesén chiampiduidi nanu —quenquio
yacbimboec yanondabi. —Embembi Moisesén

chiampid naquin Nuquin Papa bédamboen
ismembi —quedenedi énédondabi. Nébi Esusuidi
tantiaquid nebi. Adembidi Esusuidi tantiata.

Ebi adsho tantiash chieshenda. Tauamboen
émbi Esus chuisho mimbi ébi chieshénenquio
iccondac. 13 Mibi yacno tauamboec choshon

daicsabudtsécshumbi ~ mibi ~ Esusén  naid
chuibanondambi. 14 Istiapicpambo yec

daicsabudacshobi mimbi &bi cacumenquio
iccondac. Ebi mibi yacno puduedsho isash
mibi cuishonquiondac. Nuquin Papan abi
yacnoshon uaid mayan béda choacbimboecnuc
mibi cuishonquiondac. Nuquin Icbo Esuquidistu

choachimboecnubidi mibi adondac. 15 —Min
éshé chicshun €ébi mene —émbi cac mimbi ébi
menetsenondac. Aden ébi mimbi tantiaquiondac.
Adondaidi ¢atotsi quiash chieshcueno? 16 ;Néid
abimbo chuiquindambi mibi chieshémpe?
Padenquio iquembi. ¢Aden chuisho mimbidabi
chieshémpe?

17 Tsta. Esus chienquio icquidon ambi
chiacpadomboen mibi nametiadquio
iqueque. ¢Mibi  tantiaquioquin bédamboen

namenuenda mibi chuipec? Padenquio. Ebi
chieshémenuembien = ambi  chiacpadomboen
mibi nametiadquio icchitec. Mibi abibi
tantiamenuen naic. 18 Embien mibi tantiaquin
Nuquin Papan chiacpadomboen namenuen
yuen chuibanondambi. Aden chuibanac
mimbi émbi chiaidquio tantiabenondac. Ebéd
icquimbi Esus bédamboen tantiaboedombi ébi

nidtsécnubi mimbi badedi utsi tantiac. 19 Aden
mimbi naid tantiac mibi unésquio iquec. Anin

bacué tantiachimboen mibi tantiaquiembi.
—Esusbimboec icpashun. Aid tantiec ambi
chiacpadec bédamboec tabadpashun —quequin
mibi tantiembi. 20 Mibéd icquin béisquioquin mibi
chuitsiambi. Mibéd iquenquio icquimbi mibi
béisquioquin chiacbhimboen dada uaquin mibi
naden chiembi. —¢Atotsieshun Esus tantienquio
yanoao? —caimbi.

Abadauanén mado daéd chiaid

21 ;—Moisesén chiacpadomboenuidi naquin
Nuquin Papa bédamboen ismembi —quequido
icquinda mimbi Moisesén chiampid bédamboen

tantieque? Tantia. Mibi chuinu. 22 Naden
chuiquin Moisesén dada uapampic. Abadauanén
madombo daéd icpampic. Aton chidon
yuaid chido bedshun tishmiaid abentséc
icnuc aton shanunquio aton chidon tishaid
abentsécbidi icpampic. 23 Abadauanén chudac
badedquio bacué usundoshon chido yuaidén
aton mado tishpampic. Abadauanén chidombo

naido icsho: ~—Mimbi bacué tishendac —
quequin ambi chiacpadomboen Nuquin Papan

naidopenquio icmiac aton mado tishpampic.
24-25 Aidi Sada nepampic. Chido yuaid Acad

nepampic. Aidén tishaid yec aton mado
yuabidi nepampic. Icbon chiacpadomboenuidi
napampic. Yuaidén madobimboecquido

Moisesén dada uapampiduidi namenuequido
nec. Adquiobidi Edusaden yacnocquido iquec.
Esus tantienquio yec Moisesén chiaiduidi tantiate
bunquiec. Nidaid utsi Adabia caid yacno macuésh
dapa Sinai caidénshun Nuquin Papan ambi
chiaid Moises dada uamepampic. Aid macuésh
matses utsin Acad capec. Aden tantiaquin: —
Chido yuaid Acad caidén madobimboecquido
Moisesén dada uapampiduidi namenuequido
nec —caombi. 26 Edusaden caid utsi iquec.
Nuquin Papa tabadacnombo Edusaden caoapec.
Ambo Esus tantiaquido yec nuquibi tabadendac.
Yuaidén madobimboecquido Moisesén dada
uapampiduidi namenuequidoen padenquio
iquendac. 27 Nuquin Papan ambi chiaid dada
uamepampicpadec Esus tantiaquido dadpenquio
iquendac. Naden dada uamepampic.

“Tantia, chido. Naido icsho mibi chuinu.

Bacué tishtiapimbo yequi bédambo icta.

Bacué paémbo icnuc tishacmaid yequi cuishon-
queta.

Béné choquidén bacué dadpen tishquidén bacuén
tsyuecquido daédpactséc yanubi

Bacué nibédquidén min matses dadpenquioshé ya-
nendac,”

quequin ambi chiaid Nuquin Papan dada

uamepampic.

28 Tantia, con utsibo. Mibi chuinu. ¢Ada Nuquin
Papan Abadauan chiampid tantie? —Min chido
naido iccondaidén tishaid Isac cuémédquidén
tsyuecquid tantiaquido bédamboen isendambi —
quequin Nuquin Papan Abadauan chuipampic.
Abadauan chiacpadomboen aton Mado Esus
tantiasho Nuquin Papan: —Con mado nec.
Con champi nec —nuqui caindac. 29 Enden
Nuquin Papan naidopenquio icmiampidén
mado chieshénquin chido yuaidén madon aton
utsibi chieshémpampic. Adembidi Nuquin
Papan Mayanén tantiamiaido Esus tantiaquido
Moisesén dada uapampiduidi namenuequidon

chieshénendac. 30 Aden Abadauanén mado
béyucquidén aton utsi chieshénsho isun  atotsi

Nuquin Papan Abadauan chuipampic? “Tantia,
Abadauan. Mibi chuinu. Min chidon yuaid aton

madobédtabi cueme. Min mado utsi Sadan madon
tsyuecquido dadpenquio caidmequin bédamboen

tabadmembi. Yuaidén madoembi padenquio
iquendac,” quequin Nuquin Papan Abadauan
chiaid dada uapampic Moisesén. 31 Sada caidén
mado Isac caidpadquid yuapenquio nuqui nec.
Esus tantiasho Nuquin Papan: —Con mado

mibi nec. Con champi mibi nec —nuqui caic.
—Esusénuidtséqui Nuquin Papa ébi bédamboen
ismec —quequin Esusquio tantiaquid yec: —
Embembi Moisesén chiactedi naquin Nuquin Papa
bédamboen ismembi —quenquio icnuna.

)

Esus tantiasho Nuquin Papan bédamboen iste chi-
aid
1 Aden: —Esusénuidtséqui Nuquin Papa ébi

bédamboen ismec —matses camenuec abided
cuidadec Esus unéspac caondashe.  Aidquio

tantiata. Muaquidén: —Moisesén chiampicpaden
nasho Nuquin Papan nuqui bédamboen
istsiashe. Aidén chiacpaden nanuna —quequin
chuisho tantienda. Aden muaquin chiacpaden
naic isadaidbo tsusedpan yuabimboec mibi
yantsiaque.

2 Mimbi isondaid Pabado nebique. Tantia.
Mibitedi chuinu. Moisesén chiactedi naquid
Nuquin Papan bédamboen iste danquin Esus
tantienquio yanec muaquidén chiacpadec shui
débid déteshuniadacsho isun Esusén Nuquin
Papa mibi bédamboen ismetiapimbo ictsiashe.

Adenda. 3 Aden Moisesén chiaid abentséc
natsécshun aidén chiaid utsitedi nainquio icsho

Nuquin Papan mibi Dbédamboen istiapimbo
ictsiashe. Moisesén dada uapampiduidi
namenuequido tanenda. 4 Aido Esus tantiesabo
nec. Aden abi bédamboec ismianquid Esus
tantienquio icsho Nuquin Papan aido bédamboen
istiapimbo iquec. 5 Esus tantiaquidoen Nuquin
Papan Mayanén tantiamiacpaden naden

tantiec. —Esus tantiashouidi ambi chiaid
niac-niacacmaidbimboecnuc bédamboen isquin

Nuquin Papan: “Mibi bédambo iquec,” nuqui
caindac —quequin nuqui tantiec. 6 Shui
débid déteshuniaidén Esus tantiasho Nuquin
Papan bédamboen isec. Adembidi shui débid
détiacmaidontsen Esus tantiasho Nuquin Papan

bédamboen isoaic. Aden Esus tantiabenash: —
Ambi chiacpadomboen Nuquin Papan matses

tantiaquid ébi icmendac —quequin aden utsibo
tantiasho isun Nuquin Papan: —Adquid con
Mado tantiaquid nec —caindac.

7 —Bednu —quequin nadancachimboen
aiduidtséqui  tantiaquin mimbi  Esusquio
tantiondac. ¢Tsuntsin - muaquin chiac Esus
tantienquio mimbi yanoape? ¢Atotsiequin
abimbo chiaid niacpe? 8 ¢Nuquin Papan
nacta Esus tantienquio yano? Padenquio.
Ma aidémbi mibi Esus tantiametiadquio yoc.
9 Muaquido tantienda. @ Nadquio aid iquec.
Tosho Dbedquid abentsécshun bedmebanac
abitedi toshoquecuededec. Adembidi muaquid
abentsécshun chiac matses dadpenshun abimbo

tantienquio yantsiashe. Muaid tantienda.
10 —Nuquin Icbo Esusén tantiamiac émbi
chiacpadomboen Cadasia yacnocquidon

tantiatsiash —quequin mibi chiec nebi. Mibi
muaquin chuiquid Nuquin Papan cuidendac.

1 —“Con tsusedpan chiacpaden shui débid
déteshuniaiduidtséqui Nuquin Papan bédamboen ist-
siash,” queposh Pabado —quequin ¢tsundanquieni
muauapac caosh? ¢Adendambi chuidio? Aden émbi
chuisho adembidi chuiquidon chieshénenquio ict-

senoshi. Esus chienquio icsho ébi chieshénenquio
ictsenosh. Abi tantiaquid cuidmenquio icnuec

abided culdadec unesa1d Esusuidi chuisho mabi
chieshémpaboc. 12 Mibi muaquin chuiquido Moi-

sesén dada uapampiduidi namenuequido caic: —
Auéshquio cuemepashun —caimbi.

Esus tantiaquido bédamboec tabadte chiaid

13 _Fbi cuidmenquio icnuec abided cuidadec
unésaid Esusquio tantiasho Nuquin Papan ébi
bédamboen isec —camenuen Nuquin Papan
mibi Esus tantiamiac. Adoac: —Esus tantiasho
Nuquin Papan cuidtiapimbo iquebique. Ebi icsate
bunaid nanu —quenda. Nébi Esus tantiaquin
mibi icsate bunaid énquin mémunta. Esus
tantiaquido yec tantiananquiec nashunanta.
14 Adomboen Nuquin Papan Moises naden
chuimiacpadomboen mimbi natsiac. ~ “Mibibi

min dada datantiadacbimboen utsibotsen
bédamboen tantiaquiota,” quequin Nuqum Papan

ambi chiaid Moises dada uamepampic. 15 —
Opa penantiadpambo yacbimboec néishnanash
chushcananosh —quiosh mibi caic. Aden naic
mibi icsacuededeque. Esus tantienquio mimbi
yaneque. Bédamboec tabadta.

Nugquin Papan Mayanén bédamboen tabadmete

16 Nuquin Papan Mayanén tantiamiacpadom-

boen naic bédamboec tabadta. Aden mibi icsate
bunaid mimbi nainquio ictsiac. 17 Nuqui

icsate bunaid naiqui Nuquin Papan Mayanén
tantiamiacpadec  bédamboec  tabadtiapimbo
nuqui ictsiac. Nuquin Papan Mayanén
tantiamiacpadomboen tantiaquin nuqui icsate

bunaid énquin nuqui mémuntsiac. 18 Nuquin
Papan Mayanén tantiamiacpadomboen tantiec:
—Esusénuidtséqui Nuquin Papa ébi bédamboen
ismec —queshun: —Moisesén chiactedimbo
naquin émbimbo Nuquin Papa bédamboen ismembi
—quequin tantienquio nuqui iquec.

19 Nadquio icsateuidi bunquid matses
iqueque. Tantia. Chuinu. Néidic aton
chidopenquio chudquido. Néidic aton
bénépenquio chudmequido. Néidic dada daéd
chichudnanquido. Néidic opabimboec chudnante
bunquin matses ismequin adoquido. Néidic
tsienbédta shui chuibudquin icsamete bunquido.
20 Néidic Nuquin Papan chiaid niac-niacquin
ambi matsesbimboecnuc nacnenaidi papa
caquido. Néidic nénéchoquido. Neéidic daué icsa
bedash icsa uanquido. Néidic chieshéménquido.
Néidic chieshéménec chushcananquido. Néidic
cudasquido.  Néidic néishéménquido.  Neéidic
ambi naiduidi naquido. Néidic abitedi cuésh-
cuéshédmianquido. Néidic: =~ —Utsin chiaid
tantiatiapimbo iquebi. Embentséqui bédamboen
chiembi —quequido. 21 Néidic utsin na natiambo
bunec chieshéménquido. Néidic tantiadenuen
paémbo icquid acquido. Inchéshén ushenquio
icquin adoquido. Adquidtedishun icsamboen
naic. Adec abi icsaid éntiapimbo yec unésash
Nuquin Papa yacno tabadtiapimbo iquec. Aden
mibi chuibanondambi énden.

22 Padnuen Nuquin Papan Mayanén
namiaid yec nadquiec tabadquid. Nuquin
Papabédta matses tantiaquiec tabadquid. Esus
tantiec cuishonquec tabadquid. —Nuquin

Papan ébi Dbédamboen isec —quec bédambo
yec dacuédenquio yec tabadquid. Utsibon
chieshénaqui chieshéménenquio yec tabadquid.
Néishéménenquio yec tabadquid. Bédamboen
isquin utsibo nashunec tabadquid. Muainquio
yec tabadquid Nuquin Papan namiaid. 23 —
Con nauidi naimbi. Ebiuidtséqui bédambo
iquec —quenquio icquin utsibo bédamboen
tantiec tabadquid. Abi icsate bunaid énquin
mémunec tabadquid. Adquio yec Nuquin Papan
Mayanén namiaido Esus tantiaquido bédamboec
tabadtsiash. ¢Adec bédamboec tabadsho isunda:
—Adec tabadenda —quequin Nuquin Papan
Moises dada uamepampic? Padenquio. —
Icsamboec tabadenda —quequin icsamboec
tabadquid chuipampic. Nuquin Papan Mayanén
tantiamiacpadec tabadquin aden chuipampid
nuqui niaquenquio iquec. 24 Adoenquio icquin
cuesten dectanac abided cuidadec unésaid Esus
tantiaquin nuqui icsate bunaid énquin nuqui
mémuntsiac. 25 Aden icsamboen nainquio yec
bédambo icnuna. Nuquin Papan Mayanén Esus

tantiamiaid icquin aidén tantiamiacpadomboen
nanuna.

26 —Eb1u1dtsequ1 bédambo iquec —quenda. Aden-
quio yec nuqui chuiquid déniacte bunenquio yec
bédamboec tabadnuna. —Ebi bunacpaden &bi
namianenquien icchitec. Utsien namechitec —
quec chieshéménec tabadenda. Néishnanenquio yec
bédamboec tabadnuna.

6

Esus tantiaquido bédamboec isnante chiaid

1 ¢Nuquin Papan Mayanén tantiamiacpadom-
boen bédamboen tantiaquidta icpec? Adquidén
abédtan Esus tantiaquidén icsamboen nasho
isun: —Padi. Esus tantiaquid adesambo neque.
Bédamboec tabadta —caquid yendac. —N@éishec
ébitsen icsamane —queshun néishenquio icquin
aden chuiquid yendac. Abibi datantiadec: —
Icsaquid nebi.  Esus bédamboen tantienquio
yec adecbhidi icsatsiabi —quequin tantiec: —
Bédamboec tabadta —quequid yendac. 2 Adec

bédamboec isnanec: —Bédamboec tabadnuna —
quec chuinanquiota. Adecbhidi nashunanquiota.

Aden naquin Nuquin Icbo Esuquidistun
chiacpadomboen mimbi natsiac.

3 Utsien: —Utsibéd onquetiapimbo iquebi.
Ebiuidtséqui bédambo iquebi —quec abibi
muauadquid icsambo iquec. 4 Adenquio
yec mibibi datantiadta. —¢Nuquin - Papan
chiacpadectabi bédamboec tabadpe? —quec
mibibi datantiadta. Adashic: —Ai, Nuquin Papan
chiacpadec tabadebi —quiash adecbidi bédambo
icta. —Utsitedi icsambo icnubi ébiuidtséqui
bédambo iquebi —quenda. 5 ¢Mimbi utsibon
naid chuibanshoda Nuquin Papan: —Mibi
bédambo iquec —capatsiash? Padenquio. Mimbi
bédamboen naid isun: —Mibi bédambo iquec —
catsiash.

6 Esus tantiaquidon nadoquid yendac. Nuquin
Papan chiaid abi chuibanquid nashunquid
yendac. 7 Piacbo sequidbimboec matses iquec.
Tantienquio icquidén icbompin uestsaidi siac
canienquio ictsiash. Padnuen tantiaquidén éshé
bédaidquio siac bédamboec canitsiash. Tantienquio

icquidbimboec icsambo icquid iquec. Ambi
icsamboen naid icbompin uestsaidbimboec
iquec. Icsauidequi tabadec unésash Nuquin
Papa yacno nidtiapimbo iquec. Padnuen Esus
tantiaquid ambi chiacpadomboen naic unésash
Nuquin Papa yacno nidendac. Ebi adsho tantiash:
—Icsaido Nuquin Papan cuidenquio ictsiash —
quec muaic tabadenda. Ambi chiacpadomboen
mibi cuidendac. 8 Ambi chiaid niac-niaquec
abi icsate bunaiduidi naquid cuidendac.
Nuquin Papan Mayanén tantiamiacpadomboen
naquidien bédamboec tabadec unésash Nuquin
Papa yacno tabadendac. ° Embi aden chuisho

tantiash bédamboec tabadta. Bédamboec tabadec
chieshtoenquio icsho isun ambi tantiacpadén

Nuquin Papan abédi nuqui tabadmendac.
10 Adec bédamboec tabadquin utsibo bédamboen

isquin nashununa. Aden utsibo Dbédiactséc
tantiec Esus tantiaquido yec tantiananquiec
nashunanquionona. —Shubu abentséquén

tabadquidobimboec Esus tantiaquido iquec —
queshun adonona.

Pabadon énquimbi chiaid

11 Is. Nua-nua icnuc dada uaquin émbimbo
énquimbi dada uanu. 12 Muaquin chuiquidon
mibi con tsusedpan chiacpadomboenuidi
nametiadquio iqueque. Aidon chuisho tantienda.
Con matses isadaidbo: —Mibi bédambo iquec
—camenuen mibi adometiadquio iqueque. —
Esusuidi chuisho con matsesén chieshénquin
cuidnushe. Moisesén chiacpadomboen namenu
—quequin mibi shui débid déteshunemetiadquio

icchitec. ~Aido muasho tantienda. 13 Aden
mibi: —Adota —caquidombi Moisesén chiactedi

nainquien icchitec. Adquid yec: —Is. Bédambo
iquebique. Embi chiacpadomboen néidon naosh —
quenuembien mibi shui débid déteshunemetiadquio
icchitec. Aidon chiacpadomboen nainda. 14 Ebien
adtiapimbo iquec. Esus tantiesabimboec: —
Ebibi bédambo iquebi —quetiapimbo iquebi.
Esusuidtséqui bédambo iquec. Abi tantiaquid
cuidmenquio icnuec abided cuidadec unéspac
caondash cuesten dectanac. —Aidquio tantiec
bédambo iquebi —caimbi. Aden Esus tantiec:
—Embimbo Moisesén chiactedi naquin Nuquin
Papa bédamboen ismembi —quec énédondabi.

Adecbidi Esus tantiec €bi bunaid énash icsate
bunenquio iquebi. 15 —Moisesén chiactedi

naquiduidi Nuquin Papan bédamboen istsiash —
quetiapimbo iquebi. Shui débid déteshuniaidémbi
Esus tantienquio icsho Nuquin Papan cuidtsiash.

Adembidi  shui = débid détiacmaidén  Esus
tantienquio icshobidi cuidtsiash. Nuquin

Papan Mayanén chuca uaidien Esus tantiaquid
Nuquin Papan bédamboen isquin bédamboen
tabadmec. 16 Embi aden chuisho tantiash: —
Ai, abimbo mimbi caique. Adonona —quesho:
—Aido Nuquin Papan bédamboen isquin bédambo
icmepashun —caimbi. Adquido Nuquin Papan:
—Con matsesquio nec —caindac.

17 —Abimbo chienquien icchitec —&ébi cainda.
Esusén chiaidquio chiombi. Aidquio tantiaquin
ambi chiacpadomboen nabanta. Embi Esusén chi-
acpadomboen nasho isun chieshénquin cuesan-
iondashi. Cuesondaid bish abi iquec. 18 Tantia,

con utsibo. Mibi Nuquin Papa chianembi naden.
—Mimbi nabocpadomboen con Icbo Esuquidis-
tubédtan Cadasia yacnocquido bédamboen ista,
Papa —quequin Nuquin Papa chianembi. Padi.
Aidtedi chuiquin dada uaombi.

